
Og sjá, loftslag mun breytast!

Ráðstefna um loftslagsbreytingar í fortíð, nútíð og framtíð, haldin í Öskju, líffræðahúsi HÍ árið 2004 að frumkvæði Svíakonungs.

Eftirtaldir fluttu erindi á ráðstefnunni: 


Gilford H. Mülller, prófessor við University of Colorado. Erindi sitt kallaði hann: Hlýindi á heimskautasvæðum Norður Atlantshafsins: Hlýnun á 20. öld séð í stærra samhengi.


Haraldur Sigurðsson, prófessor with University of Rhode Island: Eldvirkni og loftslag.


Jean Jouzel, prófessor við Laboratoire des Sciences du Climat et de l´Environment í París: Örar loftslagsbreytingar og vitnisburður um loftslag síðustu nokkur hundruð þúsund árin eins og hann birtist í borsýnum úr jöklum.


Helge Drange frá Nansen stofnuninni og prófessor við háskólann í Bergen: Hringrás seltu og varma í Atlantshafinu og loftslagssveiflur.


Dr. Benjamin D. Santer, Lawrence Livermore National Laboratory, Californíu: Hvernig hægt er að bera kennsl á áhrif mannlegra athafna á loftslagsbreytingar.

Eftirtalin tóku þátt í pallborðsumræðum, auk ofangreindra fyrirlesara: Jan Mangerud, prófessor við háskólann í Bergen; Barbara Wohlfahrt, prófessor við Stockhólmsháskóla; Jörgen P. Steffensen, lector við Kaupmannahafnarháskóla og Tómas Jóhannesson, jarðeðlisfræðingur við Veðurstofu Íslands.

Stutt frásögn af ráðstefnunni:

Mælingar sýna, að meðalhiti á jörðinni hefur hækkað um 0,7 °C undanfarin 100 ár. Hröðust hefur hitastigshækkunin verið eftir 1960 (þrátt fyrir tímabundna kólnun á Íslandi 1965 og 1983! athugasemd undirritaðs). Hið sama er að segja um norðurheimskautssvæðið, nema hvað hækkunin hefur verið örari þar  1 til 3°C  síðan 1960. Ekki er auðvelt að skilja á milli áhrifa náttúrulegra sveiflna og gróðurhúsalofttegunda í þessari breytingu, þar eð mælingar ná tiltölulega skammt aftur í tímann. Hins vegar er breytingin í samræmi við þau líkön, sem notuð hafa verið til að spá fyrir um áhrif gróðurhúsalofttegunda í framtíðinni. Vitnisburður um hlýnunina er t.d. minnkun jökulskjaldar á hásléttu Baffinslands, en skjöldurinn hefur minnkað um 97% síðan hann náði hámarki á litlu ísöldinni. Rannsóknir á þessu svæði benda til 3° til 4°C hlýnunar síðan í lok nítjándu aldar.

Þrjú fyrri tímabil má nota til samanburðar við þá hlýnun, sem mælst hefur undanfarna áratugi. Hlýskeið miðalda, sem náði hámarki fyrir um 1.000 árum, hitatoppurinn í upphafi yfirstandandi hlýskeiðs fyrir 7-9.000 árum og síðasta hlýskeið ísaldar á undan hinu yfirstandandi (fyrir u.þ.b. 125.000 árum). Hið síðasttalda er talið hafa verið hlýjast þeirra allra, enda lofthiti þá að meðaltali um 5°C hærri en nú er í löndunum umhverfis Norður-Íshafið. Á báðum ofangreindra eldri tímabila var inngeislun sólar 11% + meiri en nú er. Aldrei á fyrrgreindum tímabilum hvarf hafís með öllu af norðurheimskautinu.

Eldgos geta haft mikil áhrif á veðurfar, jafnvel lækkað meðalhita á jörðinni um 1-2°C. En áhrif þeirra vara aðeins í nokkur ár. Það er ekki askan í eldgosum, heldur brennisteinsoxýðin, sem draga úr inngeilsun sólar og kæla þannig veðrahvolfið.

Franski fyrirlesarinn bar enskuna fram uppá frönsku og hitti ég engan, sem skildi hann. En skv. útdrætti úr fyrirlestri hans hefur hann tekið þátt í rannsóknum á borkjörnum úr jöklum. Með slíkum rannsóknum er hægt að fá upplýsingar um hitafar og úrkomu, vindstyrk og sveiflur í styrk lofttegunda, hvort sem þær stafa frá hafi, eldgosum, geimnum eða athöfnum mannanna. Með því að kanna borkjarna, bæði frá Grænlandi og Suðurskautslandinu, hefur verið hægt að tengja saman loftslagsbreytingar á þessum tveimur svæðum.

Eitt af því sem veldur talsverðri óvissu um þróun loftslags við Atlantshaf á þessari öld, er hegðun Golfstraumsins eða hringrás varma og seltu um heimshöfin. Rannsóknir á ískjörnum og setkjörnum af sjávarbotni benda til þess, að stundum hafi orðið mjög bráðar sveiflur í hitafari við Norður-Atlantshaf, jafnvel svo nemi 5-10°C á  ca. 10 árum. Ferskvatnsjafnvægið í yfirborðslögum Atlantshafsins er ráðandi þáttur varðandi sveiflur þessar. Bæði spálíkön og mælingar benda til aukins innstreymis ferskvatns til Norðuríshafsins á næstu áratugum. Þýðir þetta að draga hljóti úr styrk Golfstraumsins? Ekki endilega, en streymi hans gæti orðið sveiflukenndara, þannig að þegar það veikist, komi saltari og hlýrri sjór með Golfstraumnum norður eftir með þeim afleiðingum, að ferskvatnsjafnvægið gangi tilbaka - nær fyrra horfi. Í sömu átt yrðu afleiðingar þess, ef vestanvindar verða stöðugri og sterkari en áður á N-Atlantshafi, eins og mælingar benda til.

Niðurstaða mismunandi spálíkana um þróun loftslags bendir til þess, þegar þeim er beitt á undanfarna áratugi, að náttúran ein og sér sé ekki völd að þeim loftslagsbreytingum, sem mælingar sannarlega sýna og orðið hafa á síðari hluta 20. aldar. Fjallað var um horfur á loftslagsbreytingum á þessari öld, eins og þær birtast í líkönum. Flest bendir til þess, að hlýnunin verði meiri á þessari öld en IPCC (Intergovernmental Panel on Climate Change) hefur reiknað með í hinum varkáru viðvörunum sínum. IPCC hefur gert ráð fyrir, að hlýnunin verði á bilinu 1°C til 5,8°C.

Loks fjallaði enskur prófessor um áreiðanleika spánna, sem fást úr loftslagslíkönum. Hann benti á, að meta þurfi áreiðanleikann svo ekki verði ófyrirsynju gripið til of dýrra mótvægisaðgerða eða látið hjá líða að grípa til skynsamlegra mótvægisaðgerða í tíma. Fara nú fram viðamiklar rannsóknir, sem miða að því að meta áreiðanleika loftslagsspánna, sem fást úr hinum ýmsu líkönum.

Aðspurður hvað Jörgen P. Steffensen það rétt, að gert væri ráð fyrir aukinni íssöfnun á Suðurskautslandinu í flestum spám. Þetta nægði hins vegar ekki til að vega upp hækkun sjávarmáls af völdum helmingunar Grænlandsjökuls og vaxandi rúmtaks vatnsins í hlýnandi höfum. Því er almennt gert ráð fyrir, að sjávarborð hækki, þótt ekki sé búist við 7 m hækkun sem nettóniðurstöðu, öllu heldur 0,5-1 m á þessari öld.

S. Á.  þýddi og endursagði.

Er tímabært að taka tillit til væntanlegra loftslagsbreytinga við val á erfðaefni til skógræktar?

